
मुलांची वये मी ओळखली."

 तुम्हाला ओळखली का? आणि शेजारच्या घराचा नंबर किती? 

प्रश्न २ : जन्मतारीख ओळखा

 एका पार्टीला काही लोक जमले होते. एकमेकांना कोडी घालीत होते. अभिजित म्हणाला, “माझी जन्मतारीख ओळखा पाहू." सर्वांनी कान टवकारले. 

 “परवा मी १५ वर्षाचा होतो-" अभिजित बोलायला लागला. त्याला थांबवून वसंत म्हणाला, “म्हणजे उत्तर सापडलंच की! परवा तुझा वाढदिवस होता ना?"

 "जरा बोलू देशील तर !" अभिजित म्हणाला, "अरे, परवापर्यंत माझे वय १५ पूर्ण होते एवढेच. आणि पुढचं वर्ष संपेपर्यंत मला एकोणिसावं लागेल."

 “अशक्य !” बरेच लोकं उद्गारले. 

 “कुठेतरी लीप इयर येत असणार, दुसरे काही म्हणाले. 

 “जरा विचार करा ! हे शक्य आहे आणि याचा लीप इयरशी काहीही संबंध नाही.” अभिजित शांतपणे म्हणाला.

 अभिजितचा वाढदिवस केव्हा होता? 

प्रश्न ३ : बापसे बेटी सवाई

 भास्करबुवा घरी आले ते उदास मनःस्थितीतच.

 “बाबा काय झालं? आज तुम्ही माझ्याशी खेळत का नाही?" त्यांच्या मुलीने विचारलं.

 “अग लिले, काय सांगृ तृला ! इतके दिवस माझ्या क्लबात मी बुद्धिबळ चॅम्पियन होतो. यंदा दोन नवीन मेंबर्स आलेत. आज त्या दोघांनी मला हरवलं !”

 “कमाल आहे ! उद्या मी दोघांशी खेळते. एकाला तरी हरवीनच मी. नाहीतर दोघांशी बरोबरी करीन. पण मी दोघांशी एकदम खेळणार." लीला म्हणाली.

 “तू? अग तुला नुकतेच कुठे खेळता येते. शिवाय दोघांशी एकदम

